
З ПАЧУЦЦЁМ АДКАЗНАСЦІ 
 

Злёт прызыўнікоў працягваецца. Перад хлопцамі, якім 

падышоў час ісці на вайсковую службу, выступілі ветэраны вайны і 

працы, прадстаўнікі грамадскасці. Потым вядучая аб’яўляе: 

– Слова прадастаўляецца былому воіну-інтэрнацыяналісту, 

камсамольцу Анатолю Валадкевічу. 

Сцішыліся ўсе прысутныя ў зале: прызыўнікі, іх родныя і 

блізкія, прадстаўнікі працоўных калектываў. Анатолю не ўпершыню 

даводзілася выступаць перад такой вялікай аўдыторыяй, але ўсё ж 

ён крыху хваляваўся. На яго глядзелі больш сотні пар вачэй, у 

асноўным тых, каму праз некалькі дзён давядзецца змяніць цывільную вопратку на вайсковую 

форму, узяць у рукі зброю. Пяць год назад ён сам быў вось такім жа, як і яны. А цяпер што ім 

сказаць? 

Валадкевіч быў там, дзе многія з іншых хлопцаў выконваюць свой інтэрнацыянальны 

абавязак. Там, дзе і цяпер яшчэ льецца кроў. І, напэўна, яшчэ доўга не будзе міру на апаленай 

вайной зямлі Афганістана. Але палавіна нашага кантынгенту войск выведзена адтуль, гэты працэс 

працягваецца. Значыць менш становіцца трывогі ў бацькоў за сваіх сыноў. Але служба ў арміі ў 

любы час патрабуе ад чалавека праяўлення мужнасці, адвагі, спрыту, узаемавыручкі і іншых 

лепшых якасцей. Пра гэта гаварылі выступаўшыя з трыбуны. І Анатоль вырашыў расказаць пра 

сваё баявое «хрышчэнне». 

Праслужыўшы першыя два месяцы ў Казахстане, Анатоль Валадкевіч трапіў у Афганістан. 

Ён меў спецыяльнасць сельскага механізатара. У калгасе імя Кірава вадзіў магутны трактар Т-150. 

Умеў круціць і баранку аўтамабіля. Таму і ў арміі стаў шафёрам, вадзіцелем спецмашыны па 

абслугоўванню сувязі. Зразумела, усякая тэхніка мае сваю ўласцівасць – час ад часу псуецца, 

выходзіць са строю. І чым складаней яна, тым больш высокай кваліфікацыі спецыяліст патрэбны 

для яе рамонту, асабліва ў такіх умовах, калі кожная мінута прамаруджвання пагражае вялікімі 

непрыемнасцямі. 

 У адзін з такіх момантаў і выехаў на горную дарогу Анатоль Валадкевіч разам з 

камандзірам роты капітанам Медзвядзёвым. Крутыя павароты, пад’ёмы і спады дарогі цалкам 

паглыналі ўвагу вадзіцеля. Але трэба спяшацца. І вёў ён машыну з такой скорасцю, з якой толькі 

было магчыма. Гэта, відаць, і ўратавала абодвух, калі на перавале па машыне сцебанулі 

кулямётныя чэргі. 54 прабоіны ў розных месцах машыны налічыў потым Анатоль Валадкевіч. Але 

ні яго, ні сядзеўшага ў кабіне афіцэра ні адна куля не кранула. Смерць прайшла побач, за спіной.  

Да месца прызначэння дабраліся своечасова, станцыя сувязі запрацавала бесперабойна. 

Былі і потым даволі складаныя абставіны, не аднойчы пагражала небяспека. Але той 

абстрэл на перавале быў першым сур’ёзным выпрабаваннем, якое Анатоль Валадкевіч вытрымаў. 

Аб гэтым ён і расказаў на злёце прызыўнікоў. 



Два гады як былы воін вярнуўся да мірнай працы. Нейкі час працаваў шафёрам у 

кінафікацыі. А як ажаніўся, пераехаў у вёску Аўчынкава. Праўленне калгаса імя Будзённага 

даручыла яму аўтасамазвал ЗІЛ-ММЗ-450. Па розных дарогах давялося паездзіць. У межах сваёй 

гаспадаркі і раёна. Але калі даводзіцца пасылаць машыну за межы вобласці і рэспублікі, таксама 

малады вадзіцель бярэ на сябе такое адказнае даручэнне.  

Мінулым летам у перыяд нарыхтоўкі кармоў Анатоль Уладзіміравіч Валадкевіч працаваў на 

кормаўборачным камбайне КСК-100 і дабіўся найлепшай выпрацоўкі, заняў першае месца. Гэта 

таксама адметны штрых у яго характарыстыцы. 

